
Ўзбекистон касаба уюшмалари Федерацияси тизимидаги 

касаба уюшмалари ташкилотларида   
ҳисобот-сайловларни ўтказиш тўғрисида


Ўзбекистон касаба уюшмалари Федерацияси тизимида 2015 йил январь-август ойларида барча бўғиндаги касаба уюшмалари органларининг ҳисобот-сайлов йиғилишлари, конференциялари, қурултойлари, декабрь ойида Ўзбекистон касаба уюшмалари Федерациясининг VII Қурултойи ўтказилган эди.


Ўзбекистон касаба уюшмалари Федерацияси, шунингдек Федерацияга аъзо тармоқ касаба уюшмалари Уставларида, Қорақалпоғистон Республикаси, вилоятлар, Тошкент шаҳар касаба уюшмалари ташкилотлари бирлашмаларининг Низомларида касаба уюшмалари органлари 5 йил муддатга сайланиши белгилаб қўйилганлигини эътиборга олиб, Ўзбекистон касаба уюшмалари Федерацияси Уставининг 4.6.2.-бандига мувофиқ, Федерация Кенгашининг Раёсати қарор қилади:

1. Касаба уюшмалари органларининг ваколат муддатлари тугашини инобатга олган ҳолда 2020 йилнинг:
февраль-апрель ойларида  цех, бошланғич, бирлашган касаба уюшмаси ташкилотларининг ҳисобот-сайлов йиғилишлари, конференциялари;

май ойида касаба уюшмалари туман, шаҳар, ҳудудий бирлашган, вилоят ташкилотларининг ҳисобот-сайлов конференциялари;

июль-август ойларида тармоқ касаба уюшмаларининг Қурултойлари, Қорақалпоғистон, вилоятлар, Тошкент шаҳар касаба уюшмалари ташкилотлари бирлашмаларининг ҳисобот- сайлов конференциялари ўтказилсин.
2. “Ўзбекистон касаба уюшмалари Федерацияси тизимидаги касаба уюшмалари органларида ҳисобот-сайловларни ўтказиш тўғрисида Низом”             1-иловага, ҳисобот- сайловлар якунлари тўғрисида № 1-ҲС, № 2- ҲС, № 3-ҲС,      № 4- ҲС ҳисоботлар шакллари 2-5 иловаларга, делегат анкетаси шакли 6-иловага мувофиқ тасдиқлансин.

4. Касаба уюшмалари Республика кенгашлари, Қорақалпоғистон Республикаси, вилоятлар, Тошкент шаҳар касаба уюшмалари ташкилотлари бирлашмаларига:

2020 йил 10 январгача бўлган муддатда, мазкур қарордан келиб чиқиб, тармоқ, ҳудуддаги касаба уюшмалари ташкилотларида ҳисобот-сайловларни юқори савияда ташкил этиш юзасидан аниқ манзилли ва муддатли чора-тадбирларни ишлаб чиқиш,  тасдиқлаш ҳамда ижросини таъминлаш;
ҳисобот-сайлов йиғилишлари, конференциялари, қурултойлар Ўзбекистон Республикаси қонунлари, Ўзбекистон касаба уюшмалари Федерацияси ва тармоқ касаба уюшмаларининг уставлари, шунингдек мазкур қарорнинг 2-банди билан тасдиқланган низомга қатъий риоя этган ҳолда ўтказилишини таъминлаш, мазкур масалада вилоят, туман, шаҳар, бошланғич касаба уюшмаси ташкилотларига амалий ҳамда услубий ёрдам кўрсатиш;
ҳисобот-сайловлар жараёнида уставлар, низомлар ва бошқа локал ҳуқуқий ҳужжатлар Ўзбекистон Республикасининг “Касаба уюшмалари тўғрисида”ги  янги Қонунига мувофиқлаштирилишини таъминлаш;   
2020 йил 1 январгача бўлган муддатда бошланғич, бирлашган, туман, шаҳар, вилоят касаба уюшмалари ташкилотлари кадрлари таркибини чуқур таҳлил қилиб чиқиш, ҳисобот-сайловлар жараёнида тизимга соҳани чуқур биладиган ҳамда обрў-эътиборга эга бўлган кадрларни, жумладан ёшлар ва аёлларни кенг жалб қилиш;
барча даражадаги касаба уюшмалари органлари раислари лавозимларига сайловлар ошкоралик ва муқобиллик (альтернатив) асосида ўтказилишига  алоҳида эътибор қаратиш;
2020 йилнинг январь ойида ўзаро келишилган ҳолда ҳудудларда бошланғич, туман, шаҳар, вилоят ташкилотларининг раҳбарлари ва мутахассислари учун ҳисобот-сайловларни ўтказиш бўйича ўқув-семинарлар ташкил этиш жадвалларини ишлаб чиқиш ҳамда амалга ошириш;

қуйи ташкилотларнинг ҳисобот-сайлов йиғилишлари, конференцияларида юқори касаба уюшмалари органлари вакилларининг иштирокини таъминлаш, Ўзбекистон Республикаси Президенти Ш.М.Мирзиёев раҳбарлигида мамлакатимизда барча соҳаларда амалга оширилаётган ислоҳотларнинг мазмун-моҳияти, эришилган натижалар тўғрисидаги аниқ  маълумотлар касаба уюшмалари аъзоларига етказилишини таъминлаш;
ҳисобот маърузаларида касаба уюшмалари тизимида, жумладан тармоқда, ҳудудда юз берган ўзгаришлар, ижтимоий шериклик ва ижтимоий мулоқотни ривожлантириш, ходимларнинг меҳнат ҳуқуқларини ҳимоя қилиш соҳасида амалга оширилаётган ишлар, мавжуд муаммолар, шунингдек навбатдаги вазифаларни очиқ-ойдин ва батафсил ёритиш;

йиғилишлар, конференциялар, қурултойлар иштирокчилари, делегатлари учун фаолиятнинг барча йўналишида амалга оширилган ишлар акс эттирилган тарқатма материаллар чоп этилиши ва тарқатилишини таъминлаш;
ҳисобот-сайлов йиғилишлари, конференциялари, қурултойлар делегатлари томонидан билдирилган фикрлар, таклифлардан келиб чиққан ҳолда касаба уюшмалари ташкилотлари фаолиятининг устувор йўналишларини белгилаб олиш;
ҳисобот-сайловлар жараёни оммавий-ахборот воситаларида, веб-сайтларда ва ижтимоий тармоқларда кенг ёритилишини  ташкил этиш;
2020 йил 15 январгача бўлган муддатда “Ўзбекистон касаба уюшмалари Федерацияси тизимидаги касаба уюшмалари органларида ҳисобот-сайловларни ўтказиш тўғрисида Низом” ва  «Бошланғич касаба уюшма ташкилотида ҳисобот-сайловлар якуни тўғрисида» ҳисобот шаклларини қуйи ташкилотларга электрон шаклда етказиш;

ҳисобот-сайловлар якунлари тўғрисидаги ҳисоботларни ўрнатилган тартибда ва муддатларда Федерация Кенгашига тақдим этиш топширилсин.
5. Федерация Кенгаши аппаратининг бўлимлари ҳисобот-сайловларни юқори савияда ташкил этиш ва ўтказишда касаба уюшмалари Республика кенгашлари, ҳудудий бирлашмаларга амалий ёрдам кўрсатсинлар.

6. Федерация Кенгаши аппаратининг ташкилий ишлар бўлими (Р.Самарбеков)га:

2020 йил 10 январгача бўлган муддатда “Ўзбекистон касаба уюшмалари Федерацияси тизимидаги касаба уюшмалари органларида ҳисобот-сайловларни ўтказиш тўғрисида Низом” ва  ва ҳисобот-сайловлар якунлари бўйича ҳисобот шаклларини касаба уюшмалари Республика кенгашлари, ҳудудий бирлашмаларга етказиш;
 2020 йил 20 январгача бўлган муддатда бошланғич касаба уюшмалари ташкилотларида ҳисобот-сайлов йиғилишлари, конференцияларини ўтказиш билан боғлиқ услубий қўлланмаларни ишлаб чиқиш, касаба уюшмалари Республика кенгашлари, касаба уюшмалари ташкилотлари ҳудудий бирлашмаларининг ташкилий ишлар бўйича мутахассислари учун амалий семинар ташкил этиш топширилсин.

7. Ўзбекистон касаба уюшмалари Федерацияси Кенгаши аппаратининг Ахборот технологияларини ривожлантириш ва жорий этиш бўлими (З.Набиев) 2020 йил 10 февралгача Федерациянинг расмий порталида «Ҳисобот-сайловлар» ва “VIII Қурултой” рукнлари очилишини, уларга тизимда ҳисобот-сайловларни ташкил этиш билан боғлиқ қабул қилинган локал норматив ҳужжатлар, услубий қўлланмалар, тавсиялар, маълумот ва ахборотлар мунтазам равишда жойлаштириб борилишини ташкил қилсин.
8. Ўзбекистон касаба уюшмалари Федерацияси Кенгашининг Матбуот хизмати (М.Ўрмонбекова) касаба уюшмалари ташкилотларида ўтказилаётган ҳисобот-сайлов йиғилишлари, конференциялари, қурултойлари республика оммавий ахборот воситаларида, Федерация Кенгашининг расмий веб-сайтида кенг ёритилишини таъминласин.

9. «Ишонч» ва «Ишонч-Доверие» газеталари таҳририяти (Х.Эрматов)га газеталар саҳифаларида алоҳида рукнлар очиш ва уларда ҳисобот-сайловларга тайёргарлик кўриш ҳамда уларни ўтказиш жараёнини, касаба уюшмалари органларининг фаолиятини кенг ёритиб бориш, ҳисобот-сайловлар даврида билдирилган танқидий фикрларни изчил акс эттириш тавсия этилсин.


10. Мазкур қарор ижросини назорат қилиш Ўзбекистон касаба уюшмалари Федерацияси Кенгаши раисининг ўринбосарлари Б.Махмадалиев ва И.Шокировлар зиммасига юклатилсин.

Ўзбекистон касаба уюшмалари
         Федерацияси раиси                                                 Қ.Рафиков
